
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১২৯

কেলসল লজ

শিলং

২১।৭।২৭

প্রিয় সন্তোষবাবু,

 প্রায় একই রূপ আর একটি বিষয়ে পুনরায় আপনাকে পত্র দিতেছি। আপনাকে কষ্ট দিতে হইতেছে বলিয়া আমি দুঃখিত; কিন্তু এমন লোকের সংখ্যা খুবই সামান্য যাহার উপর সম্পূর্ণভাবে নির্ভর করা যায় এবং অন্য কোনও উপায় নাই।

 বাবু অমূল্যচন্দ্র মুখার্জ্জী এই প্রদেশে সহকারী জেলার ছিলেন। অসহযোগ আন্দোলনের শুরুতে যখন দলে দলে লোক কারাবরণ করিয়াছে তখন তিনি আমাদের যথেষ্ট সাহায্য করিয়াছেন। তিনি যখন প্রেসিডেন্সী জেলে ছিলেন—দেশবন্ধু, মিঃ শাসমল, আমি ও আরও অনেকে সেখানে ছিলাম। আমাদের মধ্যে অনেকেরই সেই সময় জেলের আইনকানুন সম্বন্ধে কোনও ধারণা ছিল না কিন্তু দেশবন্ধু ও অন্যান্য সকলকে নানাভাবে সাহায্য করিতে তিনি আগাইয়া আসিয়াছিলেন। ১৯২৪ সালে অসহযোগ আন্দোলনের পর তিনি হুগলীতে ছিলেন। আপনার হয়তো মনে থাকিতে পারে তারকেশ্বর মামলার বন্দীদের জন্যই হুগলী জেল তৈরী হইয়াছিল। অন্যান্য অনেকের সঙ্গে চিররঞ্জনও সেই সময়ে হুগলীতে (জেলে) ছিল। সেখানেও তিনি অনেক কাজ করিয়াছিলেন। ইহার পর কিছুদিন হুগলী জেলে ও পরে প্রেসিডেন্সী জেলে তিনি রাজবন্দীদের ভারপ্রাপ্ত হইয়া ছিলেন। দুর্ভাগ্যক্রমে সেই সময়ে রাজবন্দীদের প্রতি তাঁহার ব্যবহার ও মনোভাব C. I. D. ও জেল ডিপার্টমেণ্ট জানিতে পারিয়াছিল। এ সম্বন্ধে তাঁহার বিরুদ্ধে গোপনে কয়েকটি অভিযোগও আনা হইয়াছিল যাহার ফলে তাঁহার পদোন্নতি বন্ধ হইয়া যায়। পরে নিতান্তই সামান্য একটি কারণে তাঁহাকে বরখাস্তও করা হয়।

				 এই পাতা শেষ সম্পাদিত হয়েছে ১৪:৫৮টার সময়, ১২ এপ্রিল ২০২৩ তারিখে।
	বিষয়বস্তু CC BY-SA 4.0-এর আওতায় প্রকাশিত যদি না অন্য কিছু নির্ধারিত থাকে।

